
Miercus 25
S. Marc Evangjelist

Joibe 26
B.V.M. dal Bon Consei

Vinars 27
S. Simeon

Sabide 28
S. Valerie

Domenie 29
S. Caterine di Siene

Lunis 30
S. Piu V Pape

Martars 1
S. Josef artesan

Il timp
Bielis zornadis di Viarte

Il proverbi
La Bausie se e guste, no cene

Lis voris dal mês
Cu la biele stagjon, atenzion ai pedoi
neris o verts, che a puedin copâ lis
plantis intun marilamp

La lune
Ai 30 lune plene

Il soreli
Ai 25 al jeve aes 6.04
e al va a mont aes 20.07

Il Lât al torne a nassi
Al è partît il procès pal recupar de naturalitât dal Lât dai Trê
Comuns, il plui grant de Patrie dal Friûl

■ TRENT
Assalt idroeletric

Ancje lis aghis de Patrie a son protagonistis dal
scandai sui ultins rius des Alps, «Radici Liquide»,
che si presente, a Trent, ai 26 di Avrîl, intant dal
«Trento Film Festival». La opare e je curade di
Elisa Cozzarini, gjornaliste e socie di «Legam-
biente Pordenon». Lis aghis furlanis contadis tal
«reportage» a son il Leâl, l’Arzìn, la Bila/Resie, la
Aborna/Albarane e la Vielia. Il scandai al smire di
denunziâ il sfrutament idroeletric, che al menace
ancje i rius tes valadis plui scuindudis, profon-
dint 50 storiis, fra Val di Aoste e Friûl.

■ «PLUVÈR CULTURE»
Culture e nature

Su la pagjine FB «Grup-
po Pluvèr Culture», si
pues burî fûr lis propue-
stis de clape e de «Pro
loco Pioverno». Ai 5 di
Mai, al è programât il
secont apontament
«Ator pai prâts cun Re-
nato». La scuvierte des

jerbis di salût di Pluvèr e tacarà a 14, li de «Area
festeggiamenti». L’animadôr al sarà Renato Flau-
gnatti dal ort botanic «Daniele Flaugnatti» di
Osôf. La convigne dal prin vinars di ogni mês,
par passâ un dopomisdì in compagnie imparant
cualchi lavorut, «Fîl e gusele in ostarie», e je pro-
gramade a 16, li dal «Bar Fabbro» di Bordan.

PaGJINe FuRLaNe

  UÂI SONO I intervents necessaris pal
recupar de naturalitât e pe valori-
zazion turistiche dal Lât dai Trê
Comuns? Trop costarano e cuâi
beneficis puartarano lis utiliza-

zions alternativis di chês dal dì di vuê? Chestis
a son lis cuistions che a varan di distrigâ i
progjets destinâts pal «concors par ideis» vo-
lût de leç regjonâl 3/2018 «Disposizions pal
recupar de naturalitât dal lât dai trê Comuns»,
cul fin di dâi seont al «Plan regjonâl di prote-
zion des aghis».

Ai 5 di Avrîl, e je partide la organizazion, in-
tant de riunion inmaneade de assessore pal
Ambient, Sara Vito, cui sindics di Bordan, di
Cjavaç e di Trasaghis, cul president di «Uti Ge-
monese», Aldo Daici, cul conseîr regjonâl Ro-

C
berto Revelant e cul puartevôs dai Comitâts
popolârs, Franceschino Barazzutti.

I Comuns i àn confidât la gjestion dal con-
cors a la Union teritoriâl intercomunâl e, mai
come in chest moment, al pâr sot man l’obie-
tîf che al è tal cûr di ducj chei che a àn sopuar-
tât i savoltaments sociâi, economics e am-
bientâi causionâts de Centrâl idroeletriche di
Somplât.

Di cuant che chel implant al è partît, tai
agns dal Cincuante, il lât al è calât di nivel e di
superficie; lis aghis a son deventadis glaçadis
e torgulis; a son sparîts i pes natîfs e parie la
pescje professionâl; al è sparît ancje il turisim
leât cu la balneazion e al è començât il dipue-
sit di chei pantans che, seont lis previsions,
dentri un secul a jemplaran, fûr par fûr, il lât

naturâl plui grant de Furlanie.
Devant di chest disastri, i Comitâts pe dife-

se dal lât a àn batût su la soluzion plui naturâl:
realizâ un «by-pass», al ven a stâi un cjanâl che
al puarti fûr lis aghis de centrâl fin li dal emis-
sari. A sun di vitis e di lotis, l’obietîf dal recu-
par de naturalitât e de fruizion dal Lât dai Trê
Comuns al è stât condividût ancje dal Consei
regjonâl, che prin lu à fat bon, discorint sul
«Plan regjonâl di protezion des aghis», e po lu
à confermât te leç 3/2018, che si è daûr a meti
in vore. Ben se une manovre, argagnade tal ul-
tin minût, no rivarà adore di blocâ dut.

Intant de riunion dai 5 di Avrîl, il sindic di
Cjavaç, Gianni Borghi, e il sot sindic, Dario Iu-
ri, a àn declarât che il «by-pass» al scjassarès i
ecuilibris atuâi dal lât e che il lât nol podarès
vivi cence il scaric de centrâl. La repliche dai
Comitâts e je rivade bot e sclop, cuntun mani-
fest publicât ai 16 di Avrîl: «Lasciamo all’intel-
ligenza dei cittadini disvelare quali siano i re-
conditi moventi di una così assurda presa di
posizione – a scrivin 11 clapis dal Glemonat,
de Cjargne, dal Cjanâl dal Arzìn e di Resie –
(...). Confidiamo che nella Comunità cavazzi-
na – e non solo – ci siano persone ragionevoli
che comprendano… che non è dignitosa una
simile posizione di sudditanza – se non di ser-
vilismo – verso chi sfrutta le nostre acque per
produrre kilowatt e profitti che porta altrove».

